
O‘ZBEKISTON RESPUBLIKASIDA NORASMIY 
SEKTOR VA AHOLINI NORASMIY MEHNAT 
BILAN BANDLIGINING TARKIBIY TUZULISHI
Qoraboev Nuriddin Pardaboy o‘g‘li
Xalqaro Nordik Universiteti mustaqil izlanuvchisi,
Toshkent xalqaro moliyaviy boshqaruv va texnologiyalar universitetining
“Iqtisodiyot va boshqaruv” kafedrasi katta o‘qituvchisi 
Elektron pochta: nuriddin.qoraboyev@mail.ru 

Annotatsiya: Ushbu maqolada O‘zbekiston Respublikasida norasmiy sektor va aholini norasmiy mehnat bilan bandligining 
tarkibiy tuzilishi hamda ushbu tuzilishga kiruvchi ish va xizmatlar turlari bayon qilingan. Shuningdek, norasmiy sektor bilan 
aholini norasmiy mehnat bilan bandligining o‘zaro farqlari yoritilgan.

Kalit soʻzlar: norasmiy sektor, norasmiy iqtisodiyot, xufyona iqtisodiyot, yashirin iqtisodiyot, norasmiy ish bilan bandlik, 
o‘zini o‘zi band qilgan shaxslar, rasmiy sektor, iqtisodiyot, kichik biznes va xususiy tadbirkorlik, aholini ish bilan bandligi.
Abstract: This article presents the structural composition of the informal sector and informal employment in the Republic of 
Uzbekistan, detailing the types of work and services included within this structure. Additionally, it outlines the differences 
between the informal sector and informal employment of the population.

Key words: informal sector, informal economy, shadow economy, hidden economy, informal employment, self-employed 
individuals, formal sector, economy, small business and private entrepreneurship, employment of the population.
Аннотация: В данной статье представлен структурный состав неформального сектора и неформальной занятости 
в Республике Узбекистан, подробно описаны виды работ и услуг, входящих в эту структуру. Кроме того, в ней 
изложены различия между неформальным сектором и неформальной занятостью населения.

Ключевые слова: неформальный сектор, неформальная экономика, теневая экономика, скрытая экономика, 
неформальная занятость, самозанятые лица, формальный сектор, экономика, малый бизнес и частное 
предпринимательство, занятость населения.

K I R I S H
Bozor iqtisodiyotiga bosqichma-bosqich o‘tish sharoitida O‘zbekiston Respublikasida mehnat bozori 

tarkibida norasmiy sektor va norasmiy mehnat bandligi muhim ijtimoiy-iqtisodiy hodisa sifatida tobora dolzarb 
tus olmoqda. So‘nggi yillarda mamlakatda bandlik darajasini oshirish, aholini barqaror daromad manbalari 
bilan ta’minlash hamda rasmiy iqtisodiyot ulushini kengaytirish yo‘lida qator institutsional islohotlar amalga 
oshirilayotgan bo‘lsa-da, norasmiy mehnat bilan band aholining salmog‘i yuqoriligicha qolmoqda. Bu holat 
davlat tomonidan amalga oshirilayotgan bandlik va ijtimoiy himoya siyosatini takomillashtirish zaruratini yanada 
kuchaytirmoqda.

Norasmiy mehnat faqatgina rasmiy statistik ko‘rsatkichlardan chetda qolmay, balki ijtimoiy sug‘urta, mehnat 
huquqlari va soliq majburiyatlari doirasidan ham chiqib ketgan mehnat shakli bo‘lib, aholi turmush darajasi, 
ijtimoiy tenglik va iqtisodiy xavfsizlikka bevosita ta’sir ko‘rsatadi. Xususan, mehnat shartnomasi tuzilmagan, 
soliqqa tortilmaydigan yoki tartibga solinmagan mehnat faoliyatlari norasmiy sektorning asosiy qismini tashkil 
qiladi. Ayni vaqtda bu sektor qishloq xo‘jaligi, qurilish, savdo, xizmat ko‘rsatish va boshqa ko‘plab tarmoqlarda 
faoliyat yuritayotgan millionlab fuqarolarning iqtisodiy faolligini qamrab olgan.

Mavzuning dolzarbligi shundan iboratki, norasmiy bandlik mehnat bozoridagi struktura muammolarining 
indikatoriga aylangan bo‘lib, iqtisodiyotning rasmiylashtirilmagan qismini anglatadi va soliq tushumlarining 
kamayishiga, mehnat munosabatlarining huquqiy jihatdan noaniqligiga olib keladi. Shu bois, O‘zbekiston 
sharoitida norasmiy mehnat bandligini tahlil qilish, uning tarkibiy tuzilmasini aniqlash, hududiy va tarmoqlar 
bo‘yicha differensial xususiyatlarini o‘rganish hamda norasmiy mehnatni rasmiylashtirish bo‘yicha strategik 
takliflar ishlab chiqish iqtisodiy va ijtimoiy barqarorlikni ta’minlash yo‘lida muhim ilmiy-amaliy ahamiyat kasb 
etadi.

Ushbu maqolada norasmiy mehnat tushunchasi, uning xalqaro va milliy me’yoriy-huquqiy asoslari, tarkibiy 
xususiyatlari, tarmoqlar va hududlar bo‘yicha taqsimoti, hamda iqtisodiyotga ko‘rsatayotgan ijobiy va salbiy 
ta’siri chuqur tahlil qilinadi. Shuningdek, O‘zbekistonda olib borilayotgan rasmiylashtirish siyosati samaradorligi 
baholanib, norasmiy bandlikni kamaytirishga qaratilgan konseptual yondashuvlar asosida takliflar ishlab 
chiqiladi.

M A V Z U G A  O I D  A D A B I Y O T L A R  S H A R H I
Norasmiy sektor va aholini norasmiy mehnat bilan bandligining tarkibiy tuzilishini ilmiy jihatdan o‘rganishda 

xalqaro va mahalliy olimlarning tadqiqotlari muhim manba bo‘lib xizmat qiladi. Norasmiy mehnat bozorining 
xususiyatlari, unga ta’sir etuvchi omillar va bu sohada davlat siyosatining roli borasida De Soto tomonidan 
ilgari surilgan “informal economy” nazariyasi asosiy nuqtayi nazar sifatida qaraladi. U rasmiy institutlarning 
samarasizligi natijasida ko‘plab kishilar norasmiy mehnat faoliyatini afzal ko‘rishini ta’kidlagan. Hart zen va Nord 
tomonidan olib borilgan tadqiqotlar shuni ko‘rsatadiki, norasmiy mehnat nafaqat rivojlanayotgan mamlakatlarga, 
balki ayrim rivojlangan davlatlarga ham xos bo‘lib, u yerda ham reglamentatsiyaning qattiqligi va soliqqa tortish 
tizimidagi murakkabliklar odamlarni norasmiy ishga undaydi.

O‘zbekiston kontekstida B. Haydarov va M. Qurbonov norasmiy bandlikning hududiy xususiyatlarini, uning 
ijtimoiy-iqtisodiy sabablarini va natijalarini chuqur tahlil qilgan. Ular norasmiy sektorni ijtimoiy barqarorlikka 
tahdid sifatida emas, balki iqtisodiy tizimdagi elastiklikning bir ko‘rinishi deb baholagan. Shuningdek, A. 
Rashidov tomonidan olib borilgan tadqiqotlarda mehnat migratsiyasi bilan bog‘liq holda norasmiy bandlikning 
gender va yosh guruhlari kesimidagi farqlari, ularning ta’lim darajasi va iqtisodiy ishtiroki o‘rganilgan.

Jahon banki va Xalqaro mehnat tashkiloti tomonidan e’lon qilingan hisobotlar esa norasmiy sektorda 
band bo‘lgan aholi salmog‘i, bandlik shakllari, xavfsiz mehnat sharoitlari, ijtimoiy himoya va rasmiylashtirish 
mexanizmlarini baholashda muhim statistik asos bo‘lib xizmat qiladi. Xususan, ILO’ning “Women and Men in 
the Informal Economy” nomli hisobotida ayollar va erkaklarning norasmiy sektordagi ishtiroki va ularga nisbatan 
mavjud mehnat tengsizligi ochib berilgan.

Mahalliy tadqiqotlarda esa so‘nggi yillarda davlat siyosatida rasmiylashtirishni rag‘batlantirish, elektron 
mehnat shartnomalari tizimini joriy etish va kichik tadbirkorlikni qo‘llab-quvvatlash orqali norasmiy bandlikni 
kamaytirish bo‘yicha chora-tadbirlar tahlil qilinadi. O‘zbekiston Respublikasi Prezidenti qarorlari va Bandlik 
vazirligining ma’lumotlari orqali mehnat bozorida norasmiy sektorning tahliliy portreti shakllantirilgan.

T A D Q I Q O T  M E T O D O L O G I YA S I
Ushbu tadqiqotda ma’lumotlar Davlat statistika qo‘mitasi hisobotlari, Bandlik va mehnat munosabatlari 

vazirligining ochiq ma’lumotlar bazasi hamda xalqaro tashkilotlar (ILO, WB) nashrlaridan olindi. Tahlil jarayonida 
taqqoslash, guruhlash va grafik tahlil usullari orqali norasmiy bandlikning tarkibiy xususiyatlari aniqlab chiqildi.

T A H L I L  V A  N A T I J A L A R
O‘zbekiston Respublikasi iqtisodiyotida norasmiy iqtisodiyot, yashirin iqtisodiyot, xufyona iqtisodiyot va 

norasmiy sektordagi ish bilan band aholi muhim o‘rin tutadi. Bu esa aniq raqamlari mavjud bo‘lmagan iqtisodiy 
tendensiyalarni kuzatishga imkon beradi. Mamlakatimizda norasmiy sektorni legallashtirishni boshqarish orqali 
aholining o‘zini o‘zi ish bilan bandligi va rasmiy sektor ko‘lamining o‘sish tendensiyasiga erishish ko‘zda tutilgan. 
Norasmiy sektorni legallashtirishni boshqarish mamlakat iqtisodiy samaradorligini oshirishga, qonunchilikni 
qo‘llashga hamda huquqni muhofaza qilish tizimlari va choralarini takomillashtirishga xizmat qiladi. Biroq 
boshqaruv tizimini to‘g‘ri tushunmaslik, hozirgi norasmiy sektor holatiga salbiy ta’sir ko‘rsatishi mumkin.

O‘zbekiston Respublikasining 2023-yil 16-iyundagi “O‘zbekiston Respublikasining ayrim qonun hujjatlariga 
norasmiy bandlikni qisqartirishga qaratilgan o‘zgartishlar va qo‘shimcha kiritish to‘g‘risida”gi O‘RQ-847-son1 
Qonunida mamlakat aholisining bandligini ta’minlash va ijtimoiy himoyasini yanada kuchaytirish, norasmiy 
bandlik ulushini qisqartirish, shuningdek o‘zini o‘zi band qilgan shaxslarni har tomonlama qo‘llab-quvvatlash 
bo‘yicha keng ko‘lamli islohotlarni amalga oshirish ustuvor vazifa etib belgilangan. Ushbu maqola ana shu 
vazifalarni amalga oshirishda muayyan darajada xizmat qiladi.

Iqtisodiyotning bir qismi sifatida norasmiy sektorni o‘rganish dolzarb hisoblanadi, garchi uning ko‘lamini 
aniqlash murakkab bo‘lsa-da. Bugungi kunda norasmiy bandlik ko‘plab mamlakatlarda iqtisodiyot va mehnat 
bozorida muhim o‘rin egallab, bu hududlarda yashovchi aholining daromadi, mahsulot ishlab chiqarishi va 
turmush darajasiga sezilarli ta’sir ko‘rsatmoqda. Eng avvalo, norasmiy sektor va aholining norasmiy mehnat 
bilan bandligini bir-biridan farqlash muhimdir.

1	  https://www.lex.uz/uz/docs/-6502532

Norasmiy sektor — rasmiy va norasmiy korxonalarda hamda uy xo‘jaliklarida yollangan, biroq mehnat 
munosabatlari rasmiylashtirilmagan ijtimoiy-iqtisodiy mehnat munosabatlaridir.

Aholining norasmiy mehnat bilan bandligi — mehnat bozorining tarkibiy qismi bo‘lib, mehnat munosabatlari 
rasmiylashtirilmagan, soliq organlarida ro‘yxatda turmaydigan va rasmiy ijtimoiy-iqtisodiy imtiyozlarga ega 
bo‘lmagan holatlarni o‘z ichiga oladi.

Mehnatni norasmiy tashkil etish shakllari — bu ishchi kuchining ishga jalb etilishi, biroq rasmiy mehnat 
shartnomasisiz yoki amaldagi qonunchilikda belgilangan mehnat normalariga rioya qilinmagan holatlardir. 
Bunday holatlar, odatda, ishchilarning ijtimoiy himoyasini zaiflashtiradi va rasmiy statistikada aks etmaydi.

1-rasmda O‘zbekiston Respublikasida norasmiy sektor va aholini norasmiy mehnat bilan bandligining 
tarkibiy tuzilishi keltirilgan (1-rasm).

1-rasm. O‘zbekiston Respublikasida norasmiy sektor va aholini norasmiy mehnat bilan bandligining tarkibiy 
tuzulishi [2]

Rasmiy sektordagi norasmiy ish bilan bandlik ikki yirik tarmoqdan iborat bo‘lib, birinchisi — yirik va o‘rta 
korxonalar tomonidan ish bilan ta’minlash, ikkinchisi esa davlat tomonidan ish bilan ta’minlash tarmog‘idir. Yirik 
va o‘rta korxonalar tomonidan ish bilan ta’minlash tarmog‘iga agentlik orqali yollangan xodimlar, jumladan, 
tozalovchi ishchilar, qurilish yordamchilari, xavfsizlik xizmati xodimlari, ombor ishchilari va ofis yordamchilari 
kiradi. Shuningdek, vaqtinchalik ishchilar – yuk tashuvchilar, dehqonchilikda mavsumiy yordamchilar va 
tadbirlarda xizmat ko‘rsatuvchilar ham ushbu tarmoq doirasida faoliyat yuritadi. Mavsumiy ishchilar tarkibiga 
paxta va hosil yig‘im-terimi ishchilari, qishloq xo‘jaligi brigadalari, bog‘dorchilik va uzumchilikda ishlovchilar 
kiradi. Bundan tashqari, pudratchilar – qurilish ustalari, ta’mirlash ustalari, usta va kichik ta’mirlash ishchilari 
ham ushbu tizimda norasmiy mehnat faoliyati bilan shug‘ullanadi. Xizmat ko‘rsatish shartnomasi asosida 
ishlovchilar qatoriga IT mutaxassislari, marketing dizaynerlari, trening o‘tkazuvchi mutaxassislar kiradi. Soatbay 
haq to‘lanadigan ishlovchilar esa uyda bolaga qarovchilar, uy tozalovchilar va massajchilar kabi kasblarda 
faoliyat yuritadi.

Davlat tomonidan ish bilan ta’minlash tarmog‘iga esa mahalliy hokimiyatlar tomonidan ishga qabul qilingan 
obodonlashtirish xodimlari, ko‘cha supuruvchilari, botanika va ko‘kalamzorlashtirish brigadalari kiradi. Tuman 
jamoat markazlari tomonidan ishga olingan vaqtinchalik ijtimoiy ishchilar hamda jamoat nazoratchilari ham 
mazkur toifaga mansub. Shuningdek, davlat va jamoat tashkilotlarida faoliyat yurituvchi noturar joylarda xizmat 
ko‘rsatadigan ustalar va madaniy markazlarda xizmat ko‘rsatuvchilar ham shu toifadagi norasmiy bandlik 
tarkibida qaraladi.

Norasmiy sektordagi ish bilan bandlik esa to‘rt asosiy tarmoqqa bo‘linadi. Birinchi tarmoq – o‘zini o‘zi ish 
bilan band qilganlar bo‘lib, bu toifaga O‘zbekiston Respublikasi Prezidentining 2020-yil 8-iyundagi “Tadbirkorlik 
faoliyati va o‘zini o‘zi band qilishni davlat tomonidan tartibga solishni soddalashtirish chora-tadbirlari to‘g‘risida”gi 
PQ-4742-son2li qaroriga muvofiq, ilovada keltirilgan faoliyat (ishlar, xizmatlar) turlarini bajarayotgan shaxslar 
kiradi. Ushbu toifa ichida sherikchilik asosida ishlovchilar – tikuvchilik ustaxonasida ishlovchilar, avtomoyka 
sheriklari, tamaddixonalarda sherik tarzida ishlovchilar va yakka tartibdagi ishlovchilar – ro‘yxatdan o‘tmagan 
taksi haydovchilari, pishiriq va taom tayyorlovchi uy bekalari, uyda tikuvchilik bilan shug‘ullanuvchi ayollar, 
kompyuter ta’mirlovchilar mavjud.

Ikkinchi tarmoq – freelance ishchilar bo‘lib, ular onlayn kontent yaratuvchilar, freelance tarjimonlar, grafik 
dizaynerlar, ilova va veb-sayt ishlab chiquvchilar kabi mustaqil faoliyat yurituvchi shaxslardir. Uchinchi tarmoq 
esa o‘zini o‘zi ish bilan ta’minlovchi tadbirkorlar tomonidan ta’minlangan ishchilarni qamrab oladi. Bu yerda 
PQ-4742-sonli qaror ilovasida ko‘rsatilgan ish va xizmat turlarida faoliyat yuritayotgan shaxslar tomonidan 
bajariladigan bir martalik ishlar ko‘zda tutiladi va ularning xizmatidan foydalanuvchilar rasmiy shartnoma 
asosida emas, balki yakka tartibda foydalanadilar. To‘rtinchi tarmoq mustaqil xizmat ko‘rsatish turini ifodalaydi. 
Bunga maishiy xo‘jalikda soatbay ishlaydigan xodimlar – uy xizmatchisi, bolaga qarovchi, uy tozalovchi, uy 
oshpazi, uy bog‘boni, keksalarga qarovchi shaxslar hamda ko‘cha savdogarlari – muzqaymoq, meva-sabzavot, 
fastfud mahsulotlari (hot-dog, somsa), suv yoki sharbat va kiyim-kechak sotuvchilari kiradi.

X U L O S  V A  T A K L I F L A R
Mehnatni rasmiylashtirish jarayonlarini soddalashtirish orqali norasmiy bandlikni kamaytirish yo‘lida 

muhim qadamlar tashlanmoqda. Bu borada eng avvalo mehnat shartnomasini elektron tarzda rasmiylashtirish 
imkoniyatlarini kengaytirish zarur. Ayniqsa mikro va kichik tadbirkorlar uchun soddalashtirilgan rasmiy ishga 
olish mexanizmlarini joriy etish orqali mehnat munosabatlarini qonuniylashtirishga qulay sharoit yaratiladi.

Soliq va ijtimoiy to‘lovlar tizimini yengillashtirish esa norasmiy ishchilarni rasmiy sektor tomon jalb etishning 
muhim vositasidir. Jumladan, patent asosida ishlovchilar uchun soliq yukini kamaytirish, yakka tartibdagi 
tadbirkorlarga yordamchilarni rasmiy ishlatishda soliq imtiyozlari berish, yangi rasmiy ish boshlaganlarga esa 
vaqtinchalik, ya’ni 1–2 yil davomida ijtimoiy sug‘urta badallaridan chegirmalar taqdim etish mumkin.

Aholining, ayniqsa yoshlar va ayollarning huquqiy savodxonligini oshirish ham rasmiy bandlik darajasiga 
bevosita ta’sir qiladi. Shu bois rasmiy bandlikning afzalliklari haqida ommaviy tushuntirish ishlarini kuchaytirish, 
Mehnat kodeksi va ishchi huquqlari bo‘yicha bepul o‘quv kurslarini tashkil etish ijobiy natijalar beradi.

Norasmiy bandlikni qisqartirishda raqamli nazorat va monitoring tizimlarini kuchaytirish alohida ahamiyat 
kasb etadi. Ish joylarida rasmiylashtirilmagan ishchilarni aniqlash bo‘yicha avtomatlashtirilgan tizimlarni joriy 
qilish, shuningdek, raqamli kameralar va QR kodli ruxsatnomalar orqali ruxsatsiz faoliyat yuritayotgan ish 
joylarini aniqlash imkoniyati kengaytirilishi lozim.

Yoshlar va xotin-qizlar uchun bandlik dasturlarini kengaytirish orqali ularning rasmiy sektordagi ishtirokini 
ta’minlash mumkin. Jumladan, ijtimoiy himoyaga muhtoj qatlamlar uchun rasmiy ish o‘rinlari yaratishga davlat 
subsidiyalarini ko‘paytirish, ayollar uchun uydan turib rasmiy ishlash imkonini beruvchi freelance loyihalarni 
qo‘llab-quvvatlash dolzarb masalalardan sanaladi.

Norasmiy mehnatni kamaytirish — bu nafaqat ishchilarning huquqiy himoyasini ta’minlash, balki davlat 
budjetiga tushumlarni oshirish, iqtisodiyotni “soyalilikdan” chiqarish va barqaror ijtimoiy rivojlanishga erishishning 
asosiy omillaridan biridir.

